Месяца септемврия в 4-й день
новомучеников Коломенскаго духовнаго училища

На велицей вечерни
Блажен муж: 1-й антифон. На Господи, воззвах: стихиры на 8, глас 5.
Подобен: Радуйся, Живоносный Кресте:
Радуйся, соборе мучеников новых,/ Церкве Русския украшение,/ прозябение вертограда духовнаго,/ во граде Коломне насажденнаго!/ Вы, верныя люди от тьмы греховныя ограждающе,/ во дни гонений лютых столпи непоколебимии явистеся/ и, тело убивающих, но души погубити не могущих, не убоявшеся,/ веру кровьми вашими запечатлели есте./ Мы же, в день сей сошедшеся,/ умильно вам глаголем:/ будите духовнии наставницы наши/ и молитвенницы теплии пред Господем.
Радуйся, соборе мучеников новых,/ Господем дивно прославленный!/ Вы, от юности Отца Небеснаго возлюбивше,/ во училище духовное града Коломны притекли есте/ и, крест пастырский на рамена вземше,/ веру свою кровьми мученическими запечатлели есте./ Мы же, в день сей сошедшеся,/ умильно вам глаголем:/ будите духовнии наставницы наши/ и молитвенницы теплии пред Господем.
Радуйся, Григорие богомудре,/ доблий страдальче и служителю таин Божиих,/ Церкве Русския звездо многосветлая,/ Евангелиа Христова усердный провозвестниче!/ Ты, во дни гонений многая страдания претерпевая,/ даже до смерти Бога исповедал еси./ Ныне же с Небесными силами Престолу Вседержителя предстоиши/ и благоприятныя молитвы за вся люди возносиши,/ иже верою и любовию тя почитают.
Радуйся, Никоне приснопамятне,/ монахов наставниче и пастырей образе!/ Ты, от юности своея Богу и людем служити восхотев,/ имя Христово безбоязненно проповедал еси,/ юных же в вере кротко наставляя/ и в трезвости многия утверждая,/ пастырь добрый явился еси/ и веру Православную даже до смерти исповедал еси./ Моли о нас Пресвятую Троицу,/ верою и любовию тя почитающих.
Радуйтеся, Павле, Сергие и Георгие,/ благодати Божия сокровище неоскудное,/ града Коломны молитвенницы неусыпнии/ и училища духовнаго покровителие всехвальнии!/ Вы, крест на рамена своя приимше/ и лишения земнаго не убоявшеся,/ вся красная мира сего нивочтоже вменисте/ и на Небеси венцы мучеников приясте./ Темже присно молим вас, отцы досточуднии:/ поминайте нас, недостойных,/ верою и любовию вас почитающих.
Радуйтеся, Вениамине, Александре и Иоанне приснопамятнии,/ новомученицы богомудрии!/ Вы, слово Истины людем возвещающе,/ житием своим благочестие утвердили есте,/ скорби же многия претерпевше,/ за Господа даже до крове страдания подъяли есте/ и, венцы нетленныя достойно восприимше,/ Царствия Небеснаго причастницы явилися есте./ Ныне, руце свои горе возносяще,/ прославляете Триединаго Бога нашего/ и молитеся о спасении душ наших.
Слава, глас тойже:
Владыко Многомилостиве,/ в Троице славимый и поклоняемый!/ Благодарственное пение приносим Ти, недостойнии раби Твои,/ яко даровал еси нам преславных ходатаев и молитвенников,/ училища Коломенскаго покровителей,/ новомучеников приснопамятных./ Тии бо зело возлюбиша Тя/ и, мук телесных не убоявшеся,/ даже до смерти веру истинную исповедаша./ Ныне же со всеми святыми/ славословие Тебе непрестанно возносят.
И ныне, Богородичен, глас тойже: В Чермнем мори:
Вход. Прокимен дне. И чтения новомучеников.
1. Деяний святых апостол чтение (глава 4): В тыя дни собрашася во Иерусалим князи, старцы и книжницы:
2. К Тимофею послания святаго апостола Павла чтение (глава 4): Чадо Тимофее, засвидетельствую убо аз пред Богом и Господем нашим Иисус Христом:
3. Ко Евреом послания святаго апостола Павла чтение (глава 11): Братие, иже верою победиша царствия:
Стихиры на литии храма и новомучеников, глас 8:
Двоице дивная,/ святии Сергие и Варваро,/ малыя церкве создатели чуднии!/ Вы, брак честен сохранше,/ житием своим Богу угодили есте/ и, во дни гонения безбожнаго от Господа не отступивше,/ мученическими кровьми веру свою запечатлели есте./ Ныне о всех нас молитеся,/ с верою к вам притекающих.
Слава, глас 1:
О, Димитрие, служителю алтаря изрядный!/ Ты житие свое чисто сохранил еси,/ молитвы, яко фимиам благоуханный, ко Господу вознося,/ темже, яко Стефан первомученик,/ много от безбожных претерпевая,/ ревнитель веры показался еси/ и Христа даже до смерти телесныя исповедал еси./ Ныне же вкупе с мучениками всехвальными/ воспеваеши Отца и Сына и Святаго Духа,/ в Троице Единаго Бога.
И ныне, Богородичен.
На стиховне стихиры, глас 2.
Подобен: Егда от Древа:
Священномученицы Иоанне и Василие,/ Балашихинския земли пастырие добрии,/ Коломенскаго училища духовнаго цвети благоуханнии!/ От юности Богу послужити возжелевше,/ паству свою словом истины наставляли есте,/ сего ради, скорбь и тесноту от безбожных претерпевше,/ смерть за Христа смиренно прияли есте./ Ныне же вкупе предстоите пред Господем Славы/ и молитеся о душах наших.
Стих: Господи, Господь наш,/ яко чудно имя Твое по всей земли.
Пастырю дивный, Иакове богомудре,/ Христа проповедниче усердный,/ Пресвятыя Девы почитателю ревностный,/ благочестия рачителю доблий!/ Ты, паству свою от греха пианства ограждал еси/ и трезвению духовному научал еси./ Ныне же, свидетелю верный,/ молися Триединому Богу нашему/ спастися душам нашим.
Стих: Святым, иже суть на земли Его,/ удиви Господь вся хотения Своя в них.
Приидите, вси вернии,/ прославим угодников Божиих,/ новомучеников всехвальных,/ вертограда Коломенскаго лозы многоплодныя:/ тии бо, Христа распятаго и воскресшаго проповедавше,/ в жизнь вечную мученически внидоша./ Мы же, зряще сия звезды пресветлыя, вопием:/ молите Милостиваго Бога/ спастися душам нашим.
Слава, глас и подобен тойже:
Днесь ликуют ученицы и учителие,/ прославляюще небесных покровителей своих,/ новомучеников богомудрых,/ веры Православныя ревнителей,/ и умиленно глаголют:/ о, друзи Христови,/ молитвенницы наши теплии,/ ходатаи неотступнии пред Господем!/ Испросите нам в вере утверждение,/ надежды исполнение,/ мудрость духовную,/ любовь нелицемерную/ и велию милость.
И ныне, Богородичен, глас тойже: О, чудесе новаго:
На благословении хлебов, тропарь новомучеников дважды, и Богородице Дево: единожды.
Тропарь, глас 5:
Матерь познавше Христову Церковь,/ училище благодати и истины возлюбисте,/ догматы же Православными утверждени,/ столпи непоколебимии веры явистеся/ и, заветы евангельския добре исполнивше,/ мученическими кровьми ризы своя обагристе./ О, страстотерпцы прехвальнии,/ поминайте нас, чтущих любовию память вашу,/ да обрящем у Христа Бога велию милость.
Ин тропарь, глас тойже:
Матерь познавше Христову Церковь,/ страстотерпцы прехвальнии,/ благодати и истины исполненнии,/ не словеси токмо научистеся,/ но Духу Животворящему последовасте/ и, мученическими кровьми ризы своя обагривше,/ столпи непоколебимии веры явистеся./ Темже молим вы,/ поминайте чтущих любовию память вашу.
На утрени
На Бог Господь: тропарь новомучеников дважды, Слава, и ныне, Богородичен.
По 1-м стихословии седален, глас 2:
Вонмите молению нашему, новомученицы всехвальнии и добропобеднии, будите нам помощницы во учении и в борении со страстьми многими. Уповаем бо предстательством вашим веру Православную сохранити, добродетелем навыкнути и Царствия Небеснаго достигнути.
Слава, и ныне, Богородичен, глас тойже:
Велеречивый язык мой укроти, гордыню сердца моего низложи благодатию Духа Всесвятаго, Богородице Дево, яко Ты о мире, Чистая, ходатайствуеши присно, Мати Бога Живаго и Целительнице душ наших.
По 2-м стихословии седален, глас 3:
Днесь притецем, людие, к собору новомученик богомудрых, учеников вертограда Коломенскаго, и житие их песньми прославим, яко тии, Христа исповедующе, кровьми веру свою запечатлели есте.
Слава, и ныне, Богородичен, глас тойже:
Многими грехми отягченнии, прибегаем к Тебе, Пресвятая Дево, и из глубины сердечныя взываем Ти: Христа Бога нашего умоли о душах наших, да подаст нам велию милость.
Величание:
Величаем вас,/ святии новомученицы и исповедницы Церкве Русския,/ и чтим честная страдания ваша,/ яже за Христа/ претерпели есте.
Ино величание:
Величаем вас,/ святии новомученицы и наставницы наши,/ и чтим честная страдания ваша,/ яже за Христа/ претерпели есте.
Псалом избранный: Бог нам Прибежище и Сила:
По полиелеи седален, глас 5:
Торжествуем память вашу, Коломенскаго училища новомученицы прехвальнии. Словеса бо Господни от юности своея возлюбивше, даже до смерти Тому последовасте. Ныне же, с сонмом ангельским предстояще, непрестанно молитеся о верою и любовию память вашу празднующих.
Слава, и ныне, Богородичен, глас тойже:
Не презри молений наших, Дево Чистая, от уст сердечных Тебе возносимых: Заступница буди нам, от всякаго зла и лукавствия избавляющи. Моли Милостиваго Бога, да помилует нас в день Судный.
Степенна, 1-й антифон 4-го гласа. Прокимен, глас 4: Проидохом сквозе огнь и воду,/ и извел еси ны в покой. Стих: Разжегл ны еси, якоже разжизается сребро. Евангелие от Матфеа, зачало 36.
По 50-м псалме стихира, глас 6:
Наста день светлаго торжества,/ град Коломна радуется,/ торжествуя в памяти собора новомученик училища духовнаго,/ тии бо явишася юным наставницы и мудрым утверждение,/ святых сопричастницы и Царствия Христова наследницы./ Ныне же о нас Всеблагаго Бога усердно молят,/ даровати нам оставление прегрешений наших и велию милость.
Канон Богородице и новомученикам, глас 8.
Песнь 1
Ирмос: Воду прошед, яко сушу,/ и египетскаго зла избежав,/ израильтянин вопияше:/ Избавителю и Богу нашему поим.
Припев: Святии новомученицы, молите Бога о нас.
Ныне сподоби нас, Господи Человеколюбче, воспети мучеников Твоих достохвальных, ревнителей веры Православныя, даже до крове за Тя пострадавших.
Призрите на славословие наше, духовнаго училища Коломенскаго воспитанницы и покровителие, даруйте нам в вере Православней утверждение и душам нашим спасение.
Днесь прославляем твердаго веры исповедника, Григория богомудраго, святителю Тихону в трудах церковных помощника, преподобнаго Серафима Вырицкаго сомолитвенника и Церкве Христовы мученика непобедимаго.
Богородичен: Многими содержимь напастьми, к Тебе прибегаю, спасения иский: о Мати Слова и Дево, от тяжких и лютых мя спаси.
Песнь 3
Ирмос: Небеснаго круга/ Верхотворче, Господи,/ и Церкве Зиждителю,/ Ты мене утверди в любви Твоей,/ желаний краю, верных утверждение,/ Едине Человеколюбче.
Юных наставниче добрый и трезвости ищущих помощниче, Никоне преподобне! Ты, гонителей не убоявся, слово Христово даже до смерти проповедал еси. Ныне же познался еси града Коломны молитвенник теплый и заступник верный.
Пастырю добрый стада Христова, Александре досточудне, слово Божие людем возвещал еси усердно и мучеником древним твердостию веры уподобился еси. Ныне же молишися Пастыреначальнику о спасении душ наших.
Житие многотрудное пожил еси, Павле богомудре, незлобием и долготерпением искушения побеждая и по заповеди Господни врагов прощая. Темже и крест свой достойно понесл еси и мученическия смерти не убоялся еси, чая со Христом соединения и жизни будущаго века.
Богородичен: Предстательство и покров жизни моея полагаю Тя, Богородительнице Дево, Ты мя окорми ко Пристанищу Твоему, Благих виновна, верных Утверждение, Едина Всепетая.
Седален, глас 3:
Приидите, мучениколюбцы, собор страстотерпцев досточудный восхвалим, духовнаго училища нашего доброе прозябение, града Коломны дивное украшение и Церкве Русския похвалу. Вознесем к ним молитвы усердныя: о, угодницы Божии, будите нам наставницы во благочестии и чистоте и молитвенницы теплии пред Господем.
Слава, и ныне, Богородичен, глас тойже:
Лествице Небесная, от земли на Небо к Богу нас возводящая! Не презри моления наша, Дево Пречистая, но вонми словесем людей многогрешных; не остави нас лишенных быти Твоего теплаго заступления и помощи скорыя, Ты бо еси Ходатаица дивная пред Господем.
Песнь 4
Ирмос: Услышах, Господи,/ смотрения Твоего таинство,/ разумех дела Твоя/ и прославих Твое Божество.
Всем сердцем Бога возлюбил еси, слово Его добре проповедав, Георгие священноисповедниче, сего ради людие богопротивнии суду неправедному предаша тя. Ты же, во изгнании лишения и болезни достойно претерпевая, блаженныя кончины сподобился еси и Царствия Небеснаго причастник явился еси.
Восташа лжесвидетелие на тя, Сергие приснопамятне, яко ревностный проповедник покаяния и славы Христовы был еси. Темже, гонения, работы тяжкия и смерть мученическую от безбожных прием, предстоиши ныне пред Престолом всех Царя и молишися о верою и любовию память твою чтущих.
От пианства тяжкаго люди отвращая, Иакове богомудре, поучал еси ко Пресвятей Богородице притекати и помощи Ея неотступно просити. Таже и крест мученический на рамена своя подъял еси, кровию своею веру засвидетельствовав и достойно венец от Господа приим.
Богородичен: Страстей моих смущение, Кормчию рождшая Господа, и бурю утиши моих прегрешений, Богоневестная.
Песнь 5
Ирмос: Просвети нас повелении Твоими, Господи,/ и мышцею Твоею высокою/ Твой мир подаждь нам, Человеколюбче.
Якоже труба духовная, от сна греховнаго пробуждающая, был еси, Илие досточудне, обаче ненавистен бысть глас благовестия твоего слуху людей нечестивых. Сего ради, тесноту и гонения приим, венец мученический от Христа улучил еси.
Свеща светозарная, во тьме неверия сияющая, был еси, Иоанне приснопамятне, яко ни лишений множество, ни скорби телесныя поколебати возмогоша веры твоея. Ныне же со всеми святыми песнь победную непрестанно Богу воспеваеши.
Грозд винограда Христова был еси, Василие богомудре, земли Балашихинския преславное прозябение, во дни гонений веру непоколебиму показав. Темже молим тя: отче досточудне, избави нас от всех навет вражиих.
Богородичен: Исполни, Чистая, веселия сердце мое, Твою нетленную дающи радость, веселия рождшая Виновнаго.
Песнь 6
Ирмос: Молитву пролию ко Господу/ и Тому возвещу печали моя,/ яко зол душа моя исполнися/ и живот мой аду приближися,/ и молюся, яко Иона:/ от тли, Боже, возведи мя.
Бога и ближняго своего всем сердцем возлюбил еси, Александре досточудне, и веру во Христа до конца исповедал еси. Темже, венец страданий мученических вкупе со святым Сергием приим, ныне молишися о всех, верою и любовию память твою почитающих.
Подольския земли украшение явился еси, Александре богомудре, пастырю добрый и истинный, ко Христу верныя приводяй и от сетей вражиих ограждаяй. Мучений же телесных не убоявся, достойно венец от Бога приял еси.
Ни болезни телесныя, ни темница страшная возмогосте тя разлучити от любве Божия, священномучениче Петре, Мытищинския земли изрядная похвало. Ныне же с сонмом новомучеников Церкве Русския предстоиши пред Престолом Господним и возносиши моления о чтущих память твою.
Богородичен: Предстательницу Тя Живота вем и Хранительницу тверду, Дево, и напастей решащу молвы, и налоги бесов отгоняющу, и молюся всегда, от тли страстей моих избавити мя.
Кондак, глас 3:
Огнь благодати от Духа восприимше,/ святии новомученицы училища Коломенскаго,/ огня безбожия не убоястеся/ и, Христа православно исповедавше,/ кровьми своими веру запечатлесте./ Темже всех нас во благочестии утвердите,/ учащим и учащимся просвещение подайте,/ богословцы и мученицы преславнии.
Икос:
Сосуди краснейшии, благодати Святаго Духа исполненнии, вертограда Коломенскаго крини благоуханнии! Днесь, подвиги ваша достойныя прославляюще, вере и чистоте научаемся и, припадающе к вам, со умилением взываем: всех нас во благочестии утвердите, учащим и учащимся просвещение подайте, богословцы и мученицы преславнии.
Песнь 7
Ирмос: От Иудеи дошедше, отроцы,/ в Вавилоне иногда/ верою Троическою пламень пещный попраша, поюще:/ отцев Боже, благословен еси.
Подвигом добрым подвизался еси, Вениамине досточудне, Евангелие Христово безбоязненно проповедуя и мрежами слова верных Господеви уловляя. Вразуми и нас заповедем Божиим последовати и Царствия Небеснаго достигнути.
Гонителей не убоялся еси, отче Иоанне приснопамятне, и, в терпении злостраданий крепость духовную обрет, мученически поприще земное скончал еси. Темже, и венец нетленный достойно приим, выну молишися Триединому Богу нашему, да помилует нас в День судный.
Труды многия и муки тяжкия за веру Православную претерпев, Церкве Христовы исповедник непобедимый явился еси, отче Александре. Темже и смерть тебе приобретение бысть, и жизнь со Христом – достояние вечное.
Богородичен: Наше спасение, якоже восхотел еси, Спасе, устроити, во утробу Девыя вселился еси, Юже миру Предстательницу показал еси: отец наших, Боже, благословен еси.
Песнь 8
Ирмос: Царя Небеснаго,/ Егоже поют вои Ангельстии,/ хвалите и превозносите во вся веки.
Прещения нечестивых нивочтоже вменив, служения пастырскаго не отверглся еси, отче Димитрие досточудне. Темже, Спасителя Воскресшаго безстрашно проповедав, мученическаго венца сподобился еси и возшел еси в селения Небесная, идеже со Христом во веки пребываеши.
Диаконское служение добре совершая, священномучениче Димитрие, веру Православную в чистоте соблюл еси и страдания за Христа даже до крове приял еси. Не остави нас, отче долготерпеливе, и вонми молением нашим, да с тобою в веце грядущем Бога прославляем.
Воспеваем подвиги ваша, новомученицы Христовы, яко правило веры явилися есте, града Коломны велия похвало, училища духовнаго покровителие и наставницы, юных в вере и благочестии утверждение. Не оставите чада ваша духовная, память вашу любовию чтущия.
Богородичен: Помощи, яже от Тебе, требующия, не презри, Дево, поющия и превозносящия Тя во веки.
Песнь 9
Ирмос: Воистину Богородицу/ Тя исповедуем,/ спасеннии Тобою, Дево Чистая,/ с Безплотными лики Тя величающе.
Тя, Небеснаго Царя, славословим непрестанно, явил бо еси нам собор новомучеников Твоих, во училищи Коломенстем воспитанных, пастырей богомудрых, смерть за веру Православную приимших и вечную Жизнь наследовавших.
Благочестно на земли пожили есте, новомученицы приснопамятнии. Вы бо, страдания за Христа претерпевше, небесныя славы от Него удостоилися есте. Темже молитеся о граде своем и о всех людех, память вашу песньми величающих.
Ныне Церковь Русская воспевает вас, новомученицы наши, крини прекраснии, сладостию жития вашего благоухающии. Напитайте нас нектаром Христова учения, да прославим Бога, подающаго всем, яже ко спасению прошения.
Богородичен: Тока слез моих не отвратися, яже от всякаго лица всяку слезу отъемшаго, Дево, Христа рождшая.
Светилен, глас 6:
Света Незаходимаго благовестницы громогласнии, молитвенницы теплии, служителие усерднии Пастыреначальника Христа, мученицы достохвальнии, вонмите молением нашим и будите ходатаи пред Господем, да подаст нам прегрешений оставление, мирови мир и велию милость.
Слава, и ныне, Богородичен, глас тойже:
Ты еси Скоропослушница наша, прошением чад Твоих внемлющая, Богородице Дево, моли Сына Твоего, Христа Бога нашего, мир мирови даровати и душам нашим велию милость.
На хвалитех стихиры, глас 1.
Подобен: Небесных чинов:
Сосуди избраннии, священномученицы приснопамятнии,/ во училищи Коломенстем воспитаннии!/ Вы, крест на рамена своя подъемше/ и гонителей безбожных не убоявшеся,/ Христа мужественно проповедали есте./ Темже вас верою почитаем.
Цвети благоуханнии, исповедницы Христовы,/ покровителие училища нашего./ Вы, от юности благочестию навыкше,/ в земли Московстей духовно процвели есте/ и плоды сладкими чада ваша напитали есте./ Темже вас с надеждою почитаем.
Адаманти твердии, страстотерпцы достославнии,/ града Божия камение многоценное./ Вы, гонителем не покорившеся,/ служение пастырское верно совершали есте/ и кровь свою за Христа пролияли есте./ Темже вас любовию почитаем.
Слава, глас 8:
Днесь память вашу песньми духовными воспеваем,/ ученицы Христовы истиннии./ Вы, первее учение в Коломенстем училищи восприимше,/ землю сердец своих возделали есте/ и, семены догмат православных насеявше,/ плоды благочестия и чистоты возрастили есте/ и люди, гладом духовным гиблющия, напитали есте./ Ныне же с вами торжествуем и молимся:/ не забудите чад ваших, благоговейно вас почитающих.
И ныне, Богородичен, глас тойже:
Владычице, приими молитвы раб Твоих/ и избави нас/ от всякия нужды и печали.
На Литургии
Блаженна от канона, песни 3-я и 6-я на 4. Прокимен, глас 7: Бог нам Прибежище/ и Сила. Стих: Помощник в скорбех, обретших ны зело. Апостол ко Евреем, зачало 134. Аллилуиа, глас 4: Воззваша праведнии, и Господь услыша их, и от всех скорбей их избави их. Стих: Многи скорби праведным, и от всех их избавит я Господь. Евангелие от Луки, зачало 105 и 106. Конец: В терпении вашем стяжите души ваша: Причастен: Радуйтеся, праведнии о Господе, правым подобает похвала.
Молитва
О, новомученицы достохвальнии, вертограда духовнаго цвети благоуханнии и града Коломны преславное украшение! Вы, издетска начатки правых учений восприемше и во благочестии утвердившеся, больших дарований желающе достигнути, во град Коломну приидосте и во училище духовное собрастеся. Зде же, не токмо богословию поучастеся, но, истиннаго любомудрия взыскующе, умом и сердцем познасте, яко ничтоже есть превыше любве, яже друг ко другу и ко Христу, Богу нашему. Темже и Той возлюби вас и постави пастыри и учители Церкве Своея.
Егда же прииде брань от безбожных, вы лишения, изгнания и мучения мужественне претерпевше, твердостию веры мучители посрамили есте и, яко воини добропобеднии, силою Божиею ухищрения вражия препобедили есте.
Ныне же, подвиги ваша почитающе и чистоту веры прославляюще, молим вас, новомученицы: помяните нас во святых и благоприятных молитвах ваших ко Господу. Недостойни есмы нарещися наследники вашея ревности и благочестия, яже в вас зрим, достославнии, обаче сподобите ны поне вмале причаститися духовных дарований ваших. Отверзите мысленная очи наша, еже зрети Господа Иисуса Христа, уши, еже слышати глас евангельских заповедей, разум же наставите внимати учению церковному и вся уды наша покорите в послушание закону Божию, да Христовы будем, плоть распявше со страстьми и похотьми. И тако, познавше любовь Христову, прославим дивнаго во святых Своих Бога нашего, Отца и Сына и Святаго Духа, во веки веков. Аминь.

